
Tema  
 

Leitura sira domingu datoluk Adventu nian garante ita katak Maromak soi projetu ida 

salvasaun no moris nakonu nian atu propoin ba ema sira no atu halo sira sai husi “nakukun” 

ba “naroman”. 

Iha leitura dahuluk, profeta pós-ezíliku ida aprezenta nia an ba makhorik sira Jerusalém nian 

ho “liafoun-di’ak” ida Maromak nian. “Profeta” ne’ebé Espíritu hili, nia misaun mak 

haklaken tempu foun, moris nakonu no ksolok rohan-laek, tempu ida salvasaun nian ne’ebé 

Maromak sei oferese ba “ema kiak” sira. 

Evanjellu aprezenta ma ita João Batista, “lian” ne’ebé prepara ema sira atu simu Jezús, 

mundu nia “naroman”.  João nia objetivu la’ós atu foka públiku nia atensaun iha nia an; nia 

iha interese ida de’it: atu lori ninia interlokutór sira atu simu no “koñese” Jezús, “ida-ne’ebé” 

Aman haruka ho proposta ida vida definitiva no liberdade tomak nian ba ema sira. 

Iha leitura daruak Paulo esplika ba sarani sira komunidade Tessalónica nian atitude ne’ebé 

presiza asume enkuantu hein Na’i ne’ebé mai… Paulo husu ba sira atu sai komunidade ida 

“santa” no sala-laek, katak, moris haksolok, iha hahí no adorasaun, nakloke ba don sira 

Espíritu nian no ba dezafiu sira Maromak nian. 

 

 

LEITURA I – Is 61,1-2a.10-11 

 

Liturjia domingu ne’e nian propoin fila fali testu ida Trito-Isaías nian (kapítulu 56-66 husi 

Livru profeta Isaías nian). Kapítulu sira pertense ba figura ne’ebé tuir konvensaun hanaran 

Trito-Isaías, ita ladauk hatene loloos mai husi ne’ebé… Ba ema ruma, nia mak testu profeta 

anónimu ida, pós-ezíliu nian, ne’ebé hala’o ninia ministériu iha Jerusalém, entre ema sira 

ne’ebé fila husi Babilónia, iha tinan 537-520 mK; ba maioria, testu sira-ne’e mai husi autór 

barak, no hakerek durante tempu naruk ida (provavelmente entre sék. VI no V mK). 

Testu sira Trito-Isaías situa iha époka liutiha Ezíliu no iha Jerusalém ne’ebé iha prosesu 

rekonstrusaun. Tempu difisil no lahó serteza ba ema sira ne’ebé fila husi Ezíliu… Populasaun 

sidade nian uitoan de’it, rekonstrusaun neineik, inimigu sira hafuhu hela. Husi parte seluk, 

ema uitoan ne’ebé hela iha Jerusalém no la bá ezíliu la simu di’ak sira… neineik-neineik, 

hodi reorganiza fali vida sidade nian, mosu fali injustisa husi kbiit-na’in sira hasoru ema 

fraku no kiak sira, nune’e mós korrupsaun, prepoténsia husi xefe sira. Povu moris iha 

dezánimu no lahó esperansa. 

Profeta sira ne’ebé dezenvolve misaun iha faze ne’e buka fanun esperansa iha futuru ida 

moris di’ak nian no salvasaun definitiva. Sira ko’alia kona-ba tempu ida iha-ne’ebé Maromak 

fila atu horik iha Jerusalém, hodi oferese loron ba loron moris no salvasaun ba nia Povu. 

“Salvasaun” ne’e implika, la’ós de’it rekonstrusaun de Jerusalém nian no restaurasaun glória 

tempu uluk nian, maibé mós libertasaun ba kiak sira, fraku sira, marjinalizadu no ema sira iha 

terus. 

Testu ne’ebé ohin propoin mai ita mak testu inísiu no finál kapítulu 61 Livru Isaías nian.Hodi 

temi “Na’i Maromak” (iha ebraiku, Jahwéh-Adonai) iha versíkulu 1 no iha versíkulu 11 

konfirma katak kapítulu ne’e tomak aprezenta unidade iha testu no iha tema. Kapítulu fahe ba 

sesaun tolu. Ida (vers. 1-3a), profeta espresa ninia vokasaun nia sentidu; rua (vers. 3b-9), 

profeta hato’o Na’i nia liafuan sira, hodi promete restaurasaun Povu nian, Aliansa nian no 

Jerusalém nian; tolu (vers. 10-11), profeta aprezenta deklarasaun ksolok nian,  provavelmente 

Jerusalém nian, iha Maromak nia promesa nia oin. 

 

MENSAJEN 

 

Parte dahuluk ita-nia testu nian (vers. 1-2a) pertense ba sesaun dahuluk kapítulu nian. Iha 

ne’ebá profeta aprezenta sentidu ninia vokasaun no misaun. Nia mak uluknanai “unjidu” 

(Na’i nian, iha ne’ebé Espíritu horik bá; Espíritu ne’e rasik mak dudu nia ba misaun – 

hanesan akontese ho juíz no profeta antigu sira (kf. Nm 11,25-26; 24,2). Maski la temi 

liafuan profeta, nia misaun mak misaun profétika, atu serví Liafuan, haklaken “Liafoun 

Di’ak”, kura fuan kanek sira, lori liberdade ba dadur sira, haklaken “tinan grasa Na’i nian”. 

“Tinan grasa” atu dehan tinan jubileu nian (selebra kada tinan 50 - kf. Lev 25,10-17) no iha 

tinan  sabátiku sira (selebra tinan hitu dala ida). Tuir Maromak nia Lei, tinan sira-ne’e atu 

restaura situasaun orijinal justisa nian no implika, libertasaun atan sira-nian (kf. Ex 21,2; Dt 

15,12), perdaun ba tusan sira (kf. Dt 15,1) no restituisaun rikusoi no propriedade ema seluk 

nian. 

Destinatáriu sira mensajen ne’e nian mak “ema kiak sira”. Kategoria “kiak sira-nian”. iha 

kontestu bíbliku, liufali kategoria sosiolójika, mak kategoria espirituál… Ema kiak sira kuran 

soin, kuran dignidade, kuran liberdade no direitu sira, maibé tanba sira-nia situasaun moris-

mukit nian, sira sai Maromak nia favoritu no objetu espesiál Ninia atensaun no laran-di’ak. 

Sira reprezenta parte Maromak nia Povu ne’ebé dalabarak ema kbiit-na’in sira trata aat no 

hanehan, maibé sira saran an ho fiar, haraik-an no konfiansa ba Maromak nia liman no 

Maromak hadomi sira ho modu espesiál. 

Misaun “profeta” ne’e nian mak haklaken tempu foun ida, moris nakonu nian no ksolok 

ne’ebé la nahas, tempu ida salvasaun nian ne’ebé Maromak oferese ba “kiak” sira. 

Parte daruak testu nian (vers. 10-11) pertense ba sesaun datoluk kapítulu nian. Nia mak parte 

ikus orákulu (Maromak nia liafuan) nian: rona tiha anúnsiu salvasaun nian, sidade Jerusalém 

manifesta ninia ksolok, basá Maromak sei hatais nia ho salvasaun no justisa hanesan noivu fó 

hatais noiva ho kaibauk, eh noiva hafutar an ho ninia osan-mean sira… Mensajen ikus fó 

hanoin fekundidade mai husi asaun salvasaun no libertadora Maromak nian (“hanesan rai 

halo fini sira moris...”). 

 

 

LEITURA II – 1 Tes 5,16-24 
 

Tessalónica, iha sékulu I, mak sidade importante liu Macedónia nian. Portu marítimu no 

sidade ho komérsiu maka’as, nia mak fatin relijiaun sira tama, kultu lokál sira moris hamutuk 

ho tipu hotu proposta relijioza nian mai husi Mediterráneo tomak. 

Sidade ne’e Paulo mak evanjeliza iha ninia viajem misionária daruak, karik iha Invernu tinan 

49-50. Paulo to’o iha Tessalónica akompaña husi Silvano no Timóteo, depoizde ema obriga 

nia sai husi sidade Filipos nian. Tempu evanjelizasaun nian badak – karik fulan tolu; maibé 

sufisiente atu halo komunidade sarani ida ho membru barak no ho laran-manas, maioria mai 

husi jentiu sira. Maibé Paulo nia obra tenke para tan kolónia judaika nia hahalok… Judeu sira 

akuza Paulo atu kontra imperadór nia dekretu sira no lori sarani balun ba iha juiz nia  oin (kf. 

Apóst 17,5-9). Paulo tenke husik sidade ho lais, iha kalan, hodi bá Bereia no, hafoin bá 

Atenas (kf. Apóst 17,10-15). 

Paulo iha konxiénsia katak formasaun doutrinál komunidade sarani Tessalónica nian seidauk 

sufisiente. Komunidade foun ne’e, ne’ebé foin harii no seidauk simu katekeze natón, la iha 

forsa atu hasoru persegisaun no provasaun mai husi kontestu inimigu ba fiar (kf. 1 Tes 3,1-

10). Tanba preokupasaun ne’e, Paulo haruka Timóteo bá Tessalónica, atu hatene notísia sira 

no enkoraja sarani Tessalónica nian iha fiar (kf. 1 Tes 3,2-5). Bainhira Timóteo fila no 

aprezenta ninia relatóriu, Paulo hela iha Corinto. Haksolok ho informasaun sira ne’ebé 

Timóteo fó, apóstolu deside hakerek ba sarani sira Tessalónica nian, fó parabéns ba sira-nia 

fidelidade ba Evanjellu. Nia aproveita mós atu esklarese dúvida doutrinál ruma ne’ebé halo 

sarani Tessalónica la hakmatek no atu korrije aspetu ruma ladún ezemplár iha vida 

komunidade nian. 

Surat Dahuluk ba sarani sira iha Tessalónica mak, ho probabilidade tomak, hakerek dahuluk 

Testamentu Foun nian. Nia mosu iha Primavera-Bailoron tinan 50 eh 51. 

Testu ne’ebé ohin propoin mai ita halo parte ezortasaun  sira molok remata surat. Hotu tiha 

hanorin kona-ba Na’i nia fila hikas (kf. 1 Tess 4,13-18) no konvite ida atu hein, vijilante, iha 

momentu finál istória umana nian (kf. 1 Tess 5,1-11), Paulo aprezenta elementu konkretu 

ruma ne’ebé Tessalónica oan sira tenke tau atensaun no tenke marka sira nia moris sarani iha 

tempu hein nian ne’e (kf. 1 Tess 5,12-28). 

 

MENSAJEN 

 

Oinsá mak sarani sira tenke moris iha tempu hein Na’i ne’ebé mai? 

Testu ne’ebé leitura ne’e propoin, la aprezenta reflesaun foun elaborada.... Apóstolu Paulo fó 

sujestaun ne’ebé serve ba moris sarani no ba konstrusaun komunidade nian. 

Paulo hahú hodi husi ba Tessalónica oan sira atu moris haksolok no marka ho orasaun 

maka’as, liuliu orasaun agradesimentu nian. Sarani ida mak ema livre no haksolok, konxiente 

kona-ba Maromak makso’ik no libertadór nia prezensa iha nia sorin; ema ida ne’ebé 

kontempla moris rohan-laek no ksolok definitivu nu’udar finalidade ikus Maromak haraik ba 

nia, tanba ne’e, nia agradese no hahí. 

Apóstolu mós husu atu Tessalónica oan sira loke sira-nia fuan ba Espíritu no labele despreza 

ninia don sira. Referénsia ne’e bele signifika katak esperiénsia karizmátika sira hahú kria 

problema iha komunidade… Karik sarani balun la komprende no loke an ba interpelasaun 

sira ne’ebé Espíritu halo liuhusi membru balun komunidade nian… Buat foun, espontáneu, 

kriativu, xoke ho toman loroloron nian, buat ne’ebé estabelese ona, metin ona. Paulo 

rekomenda ba sarani sira Tessalónica nian atu hatene analiza ho kuidadu no dixernimentu, 

lahó prekonseitu sira, ho fuan nakloke ba Maromak nia novidade, hodi rai didi’ak “buat 

ne’ebé di’ak” no hadook an husi “buat hotu ne’ebé aat”. 

Komunidade harii tuir prinsípiu sira-ne’e – moris ninia ezisténsia istórika ho ksolok no 

hakmatek, hahí nia Na’i no nafatin matan-moris atu dixerne no aseita Espíritu nia don sira – 

mak komunidade “santa” no sala-laek ida, prepara an atu simu Na’i iha momentu hotu Nia 

mosu mai. 

 

 

EVANJELLU - Jo 1,6-8.19-28 

 

Evanjellu nu’udar João haktuir, hahú ho kompozisaun ida ne’ebé tuir konvensaun hanaran 

“prólogu” (kf. Jo 1,1-18). Karik, prólogu ne’e knananuk sarani primitivu komunidade João 

nian, ne’ebé autór Evanjellu Dahaat adapta no esprime komunidade nia fiar iha Kristu, 

Liafoun moris Maromak nian, ne’ebé Maromak haruka mai mundu atu konkretiza planu 

salvasaun ba ema sira. Versíkulu tolu dahuluk testu ohin nian (kf. Jo 1,6-8) pertense ba 

“prólogu” ne’e. 

Depoizde “prólogu”, autór dezenvolve, tuir etapa oioin, ninia katekeze kona-ba Jezús. Iha 

“sesaun introdutória” ne’ebé tuir kedas ba “prólogu” (kf. Jo 11,19-3,36), nia buka atu dehan 

sé mak Jezús no define ninia misaun, hodi hatama iha testu personajen oioin ho funsaun atu 



4 

 

aprezenta ba lee-na’in figura Jezús nian. Entre personajen sira ne’e, ida evidente liu mak 

figura João Batista nian, “aprezentadór” ofisiál Jezús nian. Nia mosu iha inísiu (kf. Jo 1,19-

37) no iha rohan (kf. Jo 3,22-36) sesaun introdutória ne’e nian atu fó sasin kona-ba Jezús. 

Testu ohin nian aprezenta sasin dahuluk João fó kona-ba Jezús, ba autoridade judaika sira nia 

manu-ain. 

Atu komprende diálogu entre João no líder judaiku sira, presiza haree ambiente polítiku, 

sosiál no relijiozu Palestina nian iha sékulu I… Povu Maromak nian moris iha Roma nia 

ukun ne’ebé hatuun sira no hasai sira nia posibilidade atu define sira-nia destinu, ho impostu 

boboot ne’ebé hanehan sira, hetan esplorasaun husi klase dirijente ne’ebé moris iha 

komodizmu mai husi proviléjiu sira iha, sai atan ba sistema relijiozu rituál no legalista. 

Nune’e, inaugura tempu foun liberdade nian sai motivu ksolok ba sira. Israel oan barak 

prontu atu aproveita oportunidade hotu libertasaun nian no monu ba mesias falsu sira nia 

liman. Mesias falsu sira ne’ebé lori fallansu, aumenta violénsia, moris-mukit, pobreza no 

frustrasaun nasionál. 

Ierarkia relijioza judaika la gosta liu atu rona kona-ba Mesias foun.  Defaktu, objetivu ida 

Mesias nian, tuir hanoin tempu ne’ebá nian mak, halo reforma ba ierarkia judaika, tanba la 

soi. Nune’e ita la hakfodak se autoridade sira laran la hakmatek, hasoru João nia atividade. 

 

MENSAJEN 

 

Parte dahuluk ita-nia testu nian (vers. 6-8), aprezenta João. Buat rua kona-ba nia: “mane ida” 

ne’ebé “Maromak haruka”. Ajente prinsipál istória nian mak Maromak: Nia mak hili ema no 

haruka iha mundu ho misaun konkreta ida. Ida-ne’e mak baibain “métodu” Maromak nian: 

bolu ema sira, entrega misaun ida no, liuhusi sira, intervein iha mundu. João nia misaun mak 

“fó sasin naroman nian”. “Naroman”, iha Evanjellu Dahaat, reprezenta realidade ne’ebé mai 

husi Maromak no hodi nia Maromak harii ba ema sira mundu foun ida vida definitiva no 

ksolok totál nian. João la atua hodi ninia inisiativa rasik, maibé hodi hatán ba hilin Maromak 

nian no atu konkretiza misaun ne’ebé Maromak konfia ba nia. 

Maibé, João la’ós “naorman” – katak nia la iha kbiit atu halakon nakukun sira ne’ebé estraga 

ema nia moris, basá nia la iha kapasidade atu haraik moris ba ema sira. João mak “sasin” 

de’it ne’ebé mai atu prepara ema sira atu simu “naroman/moris” ne’ebé to’o mai. 

Iha parte daruak testu nian (vers. 19-28), ita hetan João nia  “sasin”. Iha ita-nia oin iha 

komisaun ofisiál ida haruka husi Jerusalém atu investiga João no komisaun ne’e forma husi 

amlulik no levita sira (sira-nia knaar mós mak kontrola labele halai sees husi doutrina no iha 

fidelidade ba orden relijioza judaika). Iha ambiente mesianizmu nian tempu ne’ebá nian, João 

nia figura no ninia sasin halo lider judaiku sira laran la hakmatek… 

Komisaun investigadora hahú husu João ho pergunta: “ó sé?”. Mahusuk sira la foti pozisaun. 

Sira limita an atu hein katak João rasik deklara ninia pozisaun no ninia intensaun sira. João 

deskarta (tau sees) totalmente ipóteze katak nia mak Mesias. Nia mós la aseita identifika nia 

an ho Elias (tuir Mal 3,22-23, Elias mak tenke mai atu prepara “Jahwéh nia loron” – katak 

loron Mesias libertadór to’o mai atu harii mundu foun). Nia la aseita mós títulu “profeta” nian 

(títulu iha Dt 18,15 signifika “Moisés daruak” ne’ebé tenke mosu iha tempu ikus). João la 

aseita atu atribui ba nia funsaun ida ne’ebé bele tau nia an iha sentru. Ninia resposta tolu 

negativu hotu. Nia la buka ninia  glória eh ninia afirmasaun, nia mós la mai hodi nia naran 

rasik; ninia misaun mak fó sasin “naroman” nian no hatudu “naroman” ba maktuir sira. 

Iha enkuadramentu ne’e mak ita tenke komprende João nia resposta, bainhira ninia 

interlokutór sira konvida atu define nia an rasik: “ha’u mak lian ida”. “Lian” la’ós termu 

relasionál ida ne’ebé supoin ouvinte sira atu komunika mensajen ida… “Lian” la iha oin, 

anónimu no ema ida la nota; importante mak konteúdu mensajen nian. João mak ida-ne’e: 



5 

 

“lian” ida ne’ebé liuhusi nia Maromak hato’o mensajen ida ba ema sira. Mensajen no la’ós 

“lian” mak tenke dada ema nia atensaun. 

Mensajen ne’ebé “lian” hato’o mak: “haloos Na’i nia dalan”. Espresaun ne’e foti husi Is 40,3, 

iha versaun livre. Isaías husu ba Povu e’ebé moris hakmatek no iha komodizmu, dezanimadu 

no frustradu fila husi Ezíliu atu halo esforsu hodi simu Maromak nia dezafiu sira no aseita 

halo dalan ho Maromak iha diresaun ba futuru foun ida moris no esperansa nian. Realidade 

ida-ne’e mak João simu bolun atu fanun iha nia Povu nia fuan. 

João nia resposta negativa sira halo komisaun la komprende… Se João la fó ba nia an títulu 

tradisionál sira – “Mesias”, “Elias”, “profeta” – nia fó batizmu ho títulu ida-ne’ebé loos? 

Batizmu eh imersaun (luku) iha bee mak símbolu ida uza iha judaizmu. Batizmu uza nu’udar 

ritu purifikasaun nian (ezemplu, ba moras ida atu kura nia – kf. Lev 14,8) eh atu signifika 

mudansa estadu moris nian (ezemplu pasajen husi moris atan nian ba situasaun liberdade 

nian); ba prosélitu sira, (signifika husik prátika no fiar jentiu no adezaun ba judaizmu). João 

nia batizmu signifika, haketak an husi moris nakukun nian no hakaran atu hakohak moris 

foun. Ba João, batizmu mak ain-hakat dahuluk atu simu “naroman”. 

João evita hatán diretamente ba farizeu sira-nia lia-hasoru. Nia prefere desvaloriza ninia 

batizmu bee nian no hatudu ba “ida” ne’ebé mai no João la soi “atu kore nia sandálias talin”. 

Nia mak “naroman” ne’ebé sei liberta ema husi nakukun, husi matan-delek, husi lia-bosok, 

husi egoizmu, husi salan. Parese João hakarak hateten: “imi keta preokupa ho batizmu bee 

nian ne’ebé ha’u fó, basá nia mak símbolu de’it transformasaun no adezaun nian ba realidade 

foun ida; maibé imi nia matan fihir ba realidade foun ne’ebé iha ona imi-nia leet no ida-

ne’ebé Mesias sei oferese. Batizmu Mesias nian (batizmu Espíritu nian) mak sei nakfilak 

totalmente ema sira nia fuan, halo sira sai livre no sei fó ba sira vida definitiva. Ida ne’ebé 

mai atu sarani ho Espíritu iha ona imi-nia leet, atu hahú ninia obra libertadora. Imi buka 

koñese nia – katak, rona nia no hakohak ninia proposta vida no libertasaun nian”. 

Indikasaun katak líder sira la “hatene” la koñese “ida ne’ebé” to’o ona no João mak nia “lian” 

de’it, sai denúnsia ida kona-ba situasaun klase dirijente judaika nian, ne’ebé hakmatek ho 

sira-nia priviléjiu sira, serteza sira no prekonseitu sira no ladún nakloke ba novidade no 

dezafiu sira Maromak nian. 

 


